
Böyük Azərbaycan şairi Hüseyn Cavidin  
135 illiyi təntənəli şəkildə qeyd olunub
 � Dekabrın 18-də Azərbaycan Dövlət 

Akademik Milli Dram Teatrında böyük Azərbaycan 
şairi və dramaturqu Hüseyn Cavidin anadan 
olmasının 135 illiyinə həsr edilmiş yubiley gecəsi 
keçirilib.

Azərbaycan Respublikasının 
Baş naziri Artur  
Rasi-zadənin də iştirak etdiyi 
tədbir Prezident İlham Əliyevin 
“Böyük Azərbaycan şairi və dra-
maturqu Hüseyn Cavidin 135 illik 
yubileyinin keçirilməsi haqqında” 
Sərəncamına əsasən təşkil olunub.

Əvvəlcə tədbir iştirakçıları 
foyedə Hüseyn Cavidin həyat və 
yaradıcılığına həsr olunmuş sərgi 
ilə tanış olublar.

Mədəniyyət və turizm 
nazirinin müavini Ədalət Vəliyev 
jurnalistlərə müsahibəsində  
Prezidentin müvafiq sərəncamına 
əsasən ölkəmizin hər yerində 
Hüseyn Cavidə həsr olunmuş 
silsilə tədbirlərin keçirildiyini 
söyləyib. Bildirib ki, Hüseyn 
Cavidin yaradıcılığı, bütün 
fəaliyyəti Azərbaycan xalqının 
mədəniyyətini yüksəklərə qaldır-
maqdan ibarət olub. Yeni nəslin 
düşüncəsində, dünyagörüşündə 
Cavid obrazının canlanmasında, 
onun müasirimizə çevrilməsində 
ulu öndər Heydər Əliyevin böyük 
xidmətləri olduğunu xatırladıb. 
ümummilli liderin təşəbbüsü 
ilə 1982-ci ildə dramaturqun 
nəşinin Azərbaycana gətirilərək 
doğulduğu Naxçıvan torpağında 
dəfn edilməsinin ədəbiyyatımız, 
mədəniyyətimiz, xalqımız üçün 
əlamətdar hadisə olduğunu bildi-
rib. Ulu öndər Heydər Əliyevin 
ədibin irsinə daim yüksək dəyər 
verdiyini deyən Ə.Vəliyev bu 
diqqətin Prezident İlham Əliyev 
tərəfindən davam etdirildiyini, 

görkəmli dramaturqun 135 illik 
yubileyinin dövlət səviyyəsində 
qeyd edilməsinə dair Sərəncamın 
Hüseyn Cavid irsinə diqqətin 
göstəricisi olduğunu bildirib.

Dramaturqun həyat və yaradı-
cılığından danışan nazir müavini 
onun fəaliyyətə şeirlə başladığını, 
ilk pyesi “Ana”nı 1910-cu ildə 
yazdığını bildirib. Qeyd edib 
ki, 1937-ci ilədək 20-dən çox 
pyes yazan Cavid Azərbaycan 
ədəbiyyatında mənzum dramın 
əsasını qoyub. Onun yaradıcılı-
ğındakı fəlsəfi və tarixi faciələr 
Azərbaycan dramaturgiyasında 
yeni mərhələ yaratdığı kimi, milli 
teatr mədəniyyətinin inkişafına 

da təsir göstərib. Ədalət Vəliyev 
sənətkarın ədəbiyyatımızda 
mühüm rolundan, şair, drama-
turq və istedadlı pedaqoq kimi 

yaradıcılığından söz açıb, “İblis”, 
“Peyğəmbər”, “Şeyx Sənan” 
və digər əsərləri ilə Azərbaycan 
ədəbiyyatında özünəməxsus yer 
tutduğunu vurğulayıb.

Diqqətə çatdırıb ki, Cavid 
XX əsrdə Azərbaycanda türkçülük 
məfkurəsini daha yüksək zirvəyə 
qaldıran böyük ideoloq və bu 
ideyaları ədəbiyyata gətirən dahi 
şəxsiyyət olub. Hüseyn Cavid son 
dərəcə dərin məzmunlu yaradı-
cılığı ilə çoxəsrlik Azərbaycan 
ədəbiyyatı xəzinəsinə tarixi-
mədəni dəyərlər bəxş etmiş 
qüdrətli söz sənətkarıdır. O, 
Şərqin zəngin fəlsəfi-poetik irsi 
zəminində yüksələrək və dünya 

romantizm ənənələrindən uğurla 
bəhrələnərək Azərbaycan xalqının 
ədəbi-bədii fikir salnaməsinə 
parlaq səhifələr yazıb. Mütəfəkkir 

sənətkarın neçə-neçə oxucu və 
tamaşaçı nəslinin estetik zövqünü 
müəyyənləşdirən əsərləri bu gün 
də öz monumentallığını və yüksək 
təsir gücünü qorumaqdadır.

Gecədə Hüseyn Cavidin 
əsərləri əsasında hazırlanmış 
tamaşa təqdim olunub. Xalq ar-
tisti Vaqif Əsədovun quruluşunda 
səhnələşdirilən tamaşanın rejissor 
assistentləri Gülnar Hacıyeva və 
Cavid Təvəkküldür. Tamaşada  
Cavid obrazını Əməkdar artist 
Elşən Rüstəmov canlandırıb.

AZƏRTAC

Azərbaycan  Respublikası Nazirlər  Kabinetinin qərarı
№ 550            Bakı şəhəri, 14 dekabr 2017-ci il
“İşçilərə pulsuz müalicə-profilaktik yeməklərin, süd və  ona 

bərabər tutulan məhsulların verilməsi üçün zərərli, ağır və yeraltı 
əmək şəraitli istehsalatların Siyahısı”nın və “İşçilərə pulsuz 
müalicə-profilaktik yeməklərin, süd və ona bərabər tutulan 
məhsulların verilməsi Qaydaları”nın təsdiq edilməsi haqqında

Azərbaycan Respublikası Konstitusiyasının 119-cu maddəsinin 
səkkizinci abzasını rəhbər tutaraq, “Azərbaycan Respublikası         
Əmək Məcəlləsinin təsdiq edilməsi, qüvvəyə minməsi və bununla  
bağlı hüquqi tənzimləmə məsələləri haqqında” Azərbaycan Respub-
likası qanununun tətbiq edilməsi barədə” Azərbaycan Respublikası 
Prezidentinin 1999-cu il 15 aprel tarixli 122 nömrəli  Fərmanının 
2-ci hissəsinin üçüncü abzasına uyğun olaraq Azərbaycan Respubli-
kasının Nazirlər Kabineti  QƏRARA  ALIR:

1. “İşçilərə pulsuz müalicə-profilaktik yeməklərin, süd və 
ona bərabər tutulan məhsulların verilməsi üçün zərərli, ağır 
və  yeraltı əmək şəraitli istehsalatların Siyahısı” təsdiq edilsin                                
(1 nömrəli əlavə). 

2. “İşçilərə pulsuz müalicə-profilaktik yeməklərin, süd və ona 
bərabər tutulan məhsulların verilməsi Qaydaları” təsdiq edilsin            
(2 nömrəli əlavə).

3. Azərbaycan Respublikasının Səhiyyə Nazirliyi bir ay 
müddətində “Pulsuz müalicə-profilaktik yeməklərin rasionunu və 
vitaminli preparatların tərkibi”ni təsdiq etsin.

Artur RASI-ZADƏ 
 Azərbaycan Respublikasının Baş naziri

 � Dekabrın 18-də Bakıda “Bələdiyyələrin 
fəaliyyətində qanunçuluğun təmin edilməsi: mövcud 
vəziyyət və qarşıda duran vəzifələr” mövzusunda 
konfrans keçirilib.

Tədbiri giriş sözü ilə 
açan Azərbaycan Respubli-
kasının Ədliyyə Nazirliyinin 
Bələdiyyələrlə İş Mərkəzinin 
rəisi Zahir Əlizadə ölkəmizdə 
bələdiyyələrlə işin təşkili 
sahəsində görülən tədbirlər barədə 
məlumat verib.

Zahir Əlizadə bildirib ki, 
ulu öndər Heydər Əliyevin 
rəhbərliyi ilə hazırlanan və qəbul 
olunan Konstitusiyamızda yerli 
özünüidarəetmə orqanlarının statu-
sunun əsaslarının təsbit olunması 
ölkəmizdə bələdiyyələrin təşəkkül 
tapmasına gətirib çıxarıb. Pre-
zident İlham Əliyev cəmiyyətin 
səmərəli idarə edilməsində 
yerli özünüidarəetmənin rolunu 
yüksək qiymətləndirir, onların 
fəaliyyətində qanunçuluğun təmin 
olunmasının zəruriliyini önə çəkir, 
vaxtaşırı olaraq bələdiyyələrin 
fəaliyyəti ilə bağlı fikirlərini 
söyləyir. Ölkəmizin sosial-iqti-
sadi inkişafı məsələləri ilə bağlı 
Prezidentin imzaladığı sənədlərdə 
dövlət orqanları ilə yanaşı, 
bələdiyyələrin də iştirakı nəzərdə 
tutulur, onlara müvafiq tövsiyələr 
verilir.

Qeyd olunmalıdır ki, 
Konstitusiyanın qəbulundan 
ötən dövr ərzində bələdiyyələrin 
fəaliyyətinin tənzimlənməsi 
və getdikcə təkmilləşdirilməsi 
məqsədilə Milli Məclis tərəfindən 
119 sənəd qəbul olunub.  

Bələdiyyələrin işinin təşkilinə 
kömək və onlara metodoloji yar-
dımın göstərilməsinin, bələdiyyə 
orqanlarının və onların vəzifəli 
şəxslərinin fəaliyyətinə inzibati 
nəzarətin həyata keçirilməsinin 
dövlətimizin başçısının müvafiq 
fərmanları ilə Ədliyyə Nazirliyinə 
həvalə olunduğunu xatırladan 
Zahir Əlizadə deyib ki, nazirliyin 
üzərinə qoyulan bu vəzifələrin 
icrası onun Bələdiyyələrlə İş 
Mərkəzi və regional ədliyyə 
idarələri tərəfindən həyata keçiri-
lir. Həmçinin bu ilin əvvəlindən 
bələdiyyələrlə iş sahəsində 
regional ədliyyə idarələrinin 
səlahiyyətləri genişləndirilib.

“Konfransın mövzusundan 
da göründüyü kimi, məqsəd 
bələdiyyələrin inkişafında, 

cəmiyyətdəki yerinin və nüfu-
zunun möhkəmləndirilməsində 
başlıca vasitə olan qanunçuluğun 
təmin edilməsinin vacibliyinə 
diqqətin yönəldilməsidir, - 
deyən  Z.Əlizadə bildirib ki, 
Bələdiyyələrlə İş Mərkəzi 
tərəfindən bələdiyyələrə metodo-
loji yardımın göstərilməsi, onların 
maarifləndirilməsi məqsədilə il 
ərzində çoxlu sayda seminarlar 
keçirilib, bu tədbirlərdə xeyli 
bələdiyyə üzvü və qulluqçusu 
iştirak edib.

“Bununla belə, sirr deyil 
ki, bələdiyyələrin fəaliyyətində 
haqlı şikayətlərə şərait yaradan 
nöqsanlara, bir sıra hallarda 
kobud qanun pozuntularına, o 
cümlədən korrupsiya hallarına 
da yol verilir. Prezident İlham 
Əliyevin “Dövlət və bələdiyyə 
əmlakının və vəsaitlərinin idarə 
olunması sahəsində korrupsiya 
ilə əlaqədar hüquqpozmalara 
qarşı mübarizənin gücləndirilməsi 
haqqında” Fərmanında 
bələdiyyələr tərəfindən qanun-
vericiliyin tələblərinə riayət 
edilməsinə nəzarətin artırılması, 
onların fəaliyyətinə inziba-
ti nəzarətin gücləndirilməsi, 
onların fəaliyyətinə inzibati 
nəzarətin həyata keçirilməsi 
zamanı cinayət əlaməti olan 
korrupsiya ilə əlaqədar hüquq-
pozmalar aşkar edildikdə müvafiq 
sənədlərin dərhal Baş Prokurorlu-
ğa göndərilməsi barədə Ədliyyə 
Nazirliyinə tapşırıq verilib.

Sonra konfransda 
Bələdiyyələrlə İş Mərkəzinin inzi-
bati nəzarət idarəsinin rəisi Ruslan 
Osmanlının “İnzibati nəzarət icra-
atı zamanı aşkar olunan nöqsanlar 
və onların səbəbləri” mövzusunda 
məruzəsi dinlənildi.

Məruzədə bildirilib ki, 
ölkəmizdə bələdiyyələrin 
fəaliyyətə başlamasından keçən 
17 il ərzində bələdiyyələrin 
fəaliyyətini tənzimləyən 
qanunvericilik aktları xey-
li təkmilləşdirilib, çoxsaylı 
maarifləndirmə işləri aparılıb. 
Bələdiyyə aktlarının ekspertizası 
və müraciətlər üzrə araşdırma 
zamanı bələdiyyələrə müxtəlif 
məsələləri əhatə edən 3000-ə 

yaxın tövsiyə göndərilib. Onlar 
yerli büdcənin müzakirəsi, aktların 
inzibati nəzarət orqanına vaxtında 
təqdim edilməsi, protokolların 
düzgün tərtibi, bələdiyyə torpaq-
larının idarə olunması, bələdiyyə 
üzvlərinin seçicilər qarşısında 
hesabat verməsi, yerli vergilərin 
yığılması və digər məsələlərlə 
bağlı olub. Bu tövsiyələrdə qa-
nunvericiliyin tələbləri izah edilib, 
yol verilmiş nöqsanların, qanun 
pozuntularının aradan qaldırılması 
və qarşısının alınmasının zəruriliyi 
göstərilib.

Bununla belə bələdiyyələrin 
fəaliyyətinə inzibati nəzarət işinin 
təhlili göstərir ki, bələdiyyələr 
tərəfindən ciddi pozuntulara 
hələ də yol verilir. Bu qüsurların 
əksəriyyəti torpaq qanunveri-
ciliyinin pozulması, maliyyə 
vəsaitinin qanunsuz xərclənməsi, 
bələdiyyənin işinin düzgün təşkil 
olunmaması və sair ilə bağlıdır.

Qeyd edilib ki, 
“Bələdiyyələrin fəaliyyətinə inzi-
bati nəzarət haqqında” Qanunun 
tələblərinə uyğun olaraq 2017-ci 
ilin 9 ayı ərzində inzibati nəzarət 
qaydasında baxılması üçün inziba-
ti nəzarəti həyata keçirilən ədliyyə 
orqanlarına  icraatına 44 mindən 
çox bələdiyyə aktı daxil olub. Bu 
aktların hər birinin hüquqi eksper-
tizası aparılıb və nəticədə aktların 
95 faizdən çoxu qanunvericiliyə 
uyğun hesab edilib, 3.9 faiz 
aktın dəyişdirilməsi və ya ləğv 
edilməsi məqsədi ilə təkliflər 
verilib. Nazirliyin təklifləri 
əsasında bələdiyyələr tərəfindən 
qəbul edilən aktların 564-ü  
dəyişdirilərək qanunvericiliyin 
tələblərinə uyğunlaşdırılıb, digər 
aktlar isə ləğv edilib. Bununla da 
2 min hektardan çox torpaq sahəsi 
ilə bağlı verilmiş qərarlar ləğv 
olunub, qanunsuz xərclənmiş pul 
vəsaitlərinin bələdiyyə büdcəsinə 
qaytarılması təmin etdirilib.

Diqqətə çatdırılıb ki, bir sıra 
bələdiyyələr tərəfindən aktlar inzi-
bati nəzarət qaydasında baxılması 
üçün ədliyyə orqanlarına vaxtında 
təqdim edilmir və yaxud qanunla 
müəyyən olunmuş müddətdən gec 
təqdim olunur. Bu isə özlüyündə 
inzibati məsuliyyət yaradır. Cari 
ilin ötən dövrü ərzində belə 
pozuntuya yol vermiş 70-dən çox 
bələdiyyə sədri barəsində inzibati 
xəta haqqında protokollar tərtib 
edilərək müvafiq məhkəmələrə 
göndərilib.

Bələdiyyənin gəlir və 
xərclərinin tənzimlənməsi, 
yerli büdcə kəsirinin örtülməsi 
məqsədilə hər il dövlət 
büdcəsindən bələdiyyələrə 
maliyyə vəsaiti (dotasiya) ayrılır. 
Dövlət büdcəsindən ayrılan 
maliyyə vəsaitinin istifadəsi 
barədə aktlar “Bələdiyyələrin 
fəaliyyətinə inzibati nəzarət 
haqqında” Qanunun tələbinə 
əsasən mütləq təqdim olunan 
bələdiyyə aktları sırasına aiddir, 
lakin sonuncu aparılmış təhlillər 
zamanı məlum olub ki, bəzi hallar-
da dövlət büdcəsindən ayrılan 
maliyyə vəsaitinin istifadəsi 
barədə bələdiyyələr tərəfindən 
qərarlar qəbul olunmayıb.

Qanunvericiliyə əsasən 
bələdiyyə büdcəsindən pul vəsaiti 
yalnız bələdiyyə iclasının qərarı 
ilə ayrılır və bu qərarda həmin 
vəsaitin təyinatı, məqsədi və dəqiq 
miqdarı göstərilməlidir. Lakin 
bəzi bələdiyyələr tərəfindən pul 
vəsaitləri xərcləndikdən sonra 
yerli büdcədən silinməsi barədə 
qərarlar qəbul edilir, ayrılmış 
maliyyə vəsaitlərinin məbləği 
qərarda göstərilmir.

Cari ilin ötən dövrü ərzində 
inzibati nəzarət icraatı qaydasında 
aparılmış araşdırmalar nəticəsində 
24 bələdiyyənin fəaliyyətində  
daha ciddi hüquq pozuntuları, o 
cümlədən maliyyə əyintiləri aşkar 
edilərək toplanmış materiallar 
hüquqi qiymət verilməsi üçün 
istintaq orqanlarına göndərilib.

Bir daha diqqətə çatdırılıb ki, 
bələdiyyələrdə qanun pozuntuları-
nın qarşısının alınması, qanunçu-
luğun gücləndirilməsi məqsədilə 
tədbirlər ardıcıl surətdə davam 
etdirilir.

Konfransda çıxış edən 
Azərbaycan Respublikası 
Prezidenti Administrasiyasının 
ərazi-təşkilat məsələləri üzrə 
şöbəsinin bələdiyyələrlə iş 
sektorunun müdiri Emin Eyva-
zov bildirib ki, Azərbaycanda 
yerli özünüidarəetmənin inki-
şafı sahəsində atılan addımlar 
dövlətimizin başçısı İlham 
Əliyevin demokratik təsisatların 
genişləndirilməsi istiqamətində 
uğurla apardığı siyasətin məntiqi 
nəticəsidir.

Sektor müdiri qeyd edib ki, 
bugünkü tədbir bələdiyyələrin 
fəaliyyətinin səmərəliliyinin 
artırılması baxımından çox 
əhəmiyyətlidir. O deyib: “He-

sab edirik ki, bələdiyyələrin 
fəaliyyətində qanunçuluğun 
təmin edilməsində qarşıda duran 
vəzifələrin müəyyənləşdirilməsi və 
onların icrası prosesində mövcud 
vəziyyətin belə bir geniş tərkibdə 
müzakirəsinə və perspektivlərin 
müəyyənləşdirilməsinə zərurət 
vardır.

Azərbaycanda bələdiyyələrin 
fəaliyyəti zamanı yaranan 
problemlərin həlli və gələcək 
inkişafı üçün lazımi tədbirlərin 
görülməsi aidiyyəti dövlət orqan-
larının daim diqqət mərkəzindədir. 
Bu konfransda da bələdiyyələrin 
fəaliyyətində qanunvericiliyin 
tətbiqi zamanı aşkarlanan nöqsan-
ların, onların aradan qaldırılması 
yollarının və digər həlli vacib 
məsələlərin müzakirəsi nəzərdə 
tutulub”.

Diqqətə çatdırılıb ki,  
Prezident İlham Əliyevin müvafiq 
Sərəncamı ilə təsdiq edilmiş “Açıq 
hökumətin təşviqinə dair 2016-
2018-ci illər üçün Milli Fəaliyyət 
Planı”ndan irəli gələn bir sıra 
məsələlərin həllində bələdiyyələrə 
də bəzi vəzifələr tövsiyə edilib. 
Bunlar yerli vergilərin Mərkəzi 
Bankın Kütləvi Ödənişlər üzrə 
Mərkəzləşdirilmiş İnformasiya 
Sistemi (KÖMİS) və elektron 
terminallar vasitəsilə həyata 
keçirilməsinin təmin edilməsi, 
bələdiyyə qulluğuna qəbul 
qaydalarının təkmilləşdirilməsi, 
mərkəzləşdirilmiş vahid elekt-
ron resursun yaradılması üzrə 
tədbirlərin görülməsi, bələdiyyə 
qulluqçularının etik davranış 
qaydalarının hazırlanması, hüquqi 
maarifləndirmənin aparılma-
sı və bu barədə ictimaiyyətin 
məlumatlandırılması və digər 
məsələlərdir.

Bələdiyyələr tərəfindən 
yerli əhəmiyyətli məsələlərin 
tam həllinə nail olunması, 
vətəndaşların sosial sifarişlərinin 
yerinə yetirilməsi, sosialyönümlü 
iri layihələrin həyata keçirilməsi 
üçün onlar zəruri maliyyə resursla-
rına malik olmalıdırlar. Reallıqda 
isə əksər bələdiyyələrin mövcud 
büdcələri nəinki layihələrin 
həyata keçirilməsinə, hətta 
cari fəaliyyətinin təşkilinə belə 
çatmır. Bunun əsas səbəbi isə 
bələdiyyələrin əsas gəlir mənbəyi 
olan yerli vergi və ödənişlərin 
yığılması səviyyəsinin aşağı 
olmasıdır.

Bələdiyyələrin maliyyə 

potensialının gücləndirilməsi, 
yerli (bələdiyyə) vergi və 
ödənişlərin yığılması işinin 
səmərəli təşkili məqsədilə 2016-cı 
ilin əvvəlindən başlayaraq, yerli 
vergi və ödənişlərin toplanması, 
tədiyyəçilərlə münasibətlərin 
düzgün qurulması, gəlir və 
xərclər sahəsində şəffaflığın 
təmin olunması üçün Prezident 
Administrasiyasının dəstəyi ilə 
Azərbaycan Şəhər, Qəsəbə və 
Kənd Bələdiyyələrinin Mil-
li Assosiasiyaları tərəfindən 
Bələdiyyələrin Avtomatlaşdırıl-
mış Məlumat Sistemi (BAMS) 
proqramı hazırlanıb və ötən ilin 
oktyabr ayından respublikanın bü-
tün bələdiyyələrində uğurla tətbiq 
edilməyə başlanılıb. Bununla bağlı 
Milli Assosiasiyaların əməkdaşları 
regional zona seminarları keçirib 
və həmin tədbirlər mütəmadi 
olaraq davam etdirilir.

Prezident Administrasiyasının 
rəsmisinin dediyinə görə, “BAMS 
vasitəsilə aparılan 9 ayın təhlilləri 
göstərir ki, bəzi bələdiyyələr 
ötən illərdə olduğu kimi vergi 
və ödənişlərin yığılması işini 
nəinki təkmilləşdirə bilmir, əksinə 
əvvəlki illərdə olan sistemsiz-
liyi və bir çox hallarda qanuna 
zidd olaraq bilərəkdən vergi 
obyektlərinin uçotdan yayındır-
ma hallarını davam etdirir. İstər 
statistik, istərsə də Bələdiyyələrin 
Avtomatlaşdırılmış Məlumat 
Sistemindəki məlumatlardan 
aydın olur ki, vergilərin hesab-
lanmasında yeni qanunverici-
liyin tətbiqindən sonra bir çox 
bələdiyyələrin yerli büdcəsində 
əsaslı artım baş verib. Əldə olunan 
artım yeni qaydaların tətbiqi ilə 
yanaşı, həmçinin vergi və ödəniş 
obyektlərinin qeydə alınması və 
yığım prosesinin düzgün təşkili 
sahəsində mümkün olub.

Bildirilib ki, bələdiyyə 
sədrləri əhali arasında vergilərin 
ödənilməsi ilə bağlı geniş 
maarifləndirmə və təbliğat 
işi aparmalı, seçiciləri qarşı-
sında hesabat yığıncaqlarını 
daim keçirməli, vergilərdən 
əldə olunacaq gəlirlərin həmin 
vergiləri ödəyən şəxsləri narahat 

edən yerli problemlərin həllinə 
yönəldiləcəyini bildirməlidirlər. 
Bir sözlə, sakinlər ilə təmas 
qurmadan, onlara vergi ödəmək 
mədəniyyəti aşılamadan, 
bələdiyyənin fəaliyyətini təbliğ 
etmədən vergiləri tam həcmdə 
yığmaq mümkün olmayacaq.

Bələdiyyə büdcələrinə yerli 
vergi və ödənişlərdən daxil olmuş 
vəsaitlər barədə müqayisəli 
məlumatları diqqətə çatdıran 
E.Eyvazov bildirib ki, vergi və 
ödənişlər üzrə gəlirlər 2016-cı ilin 
doqquz ayında 9.659.300 manat 
idisə, 2017-ci ilin eyni dövründə 
bu rəqəm 11.168.000 manat olub.

Sonra Azərbaycan Şəhər 
Bələdiyyələrinin Milli As-
sosiasiyasının, Bakı şəhəri 
Nərimanov bələdiyyəsinin sədri  
Təhmiraz Tağıyev, Bakı şəhəri 
Nəsimi bələdiyyəsinin sədri 
Nazim Qaraxanov,  Rəsulzadə 
bələdiyyəsinin sədri Hümmət 
Hüseynov, Biləcəri bələdiyyəsinin 
sədri Hikmət Quliyev və Bakıxa-
nov bələdiyyəsinin sədri Ramiz 
Nəsibov çıxış edərək rəhbərlik 
etdikləri yerli özünüidarəetmə 
orqanlarında görülən işlər və möv-
cud problemlər barədə məlumat 
veriblər.

Konfransda çıxış edən Milli 
Məclisin deputatı Rüstəm Xəlilov 
ölkəmizdə bələdiyyələrin inkişafı 
üçün bütün lazımi imkanların 
yaradıldığını deyib. “Bu inki-
şaf üçün lazım olan ən başlıca 
məsələ maliyyə vəsaitidir.  Hər 
il dövlətimiz tərəfindən bununla 
bağlı 5 milyon manat vəsait ayrılır. 
Bu gün ölkəmizdə kifayət qədər 
bələdiyyələr var ki, bu vəsaitdən 
çox səmərəli istifadə edirlər, 
müxtəlif müəssisələr yaradırlar. 
Ancaq bəzi bələdiyyələr ciddi 
qanun pozuntularına və nöqsan-
lara yol verirlər. Ümid edirəm ki, 
gələcəkdə bu cür qanun pozuntu-
larının qarşısı alınacaq və belə hal-
lara bir daha rast gəlinməyəcək”, 
- deyə deputat vurğulayıb.

Milli Məclisin deputatı 
Kamran Bayramov da çıxışında 
bu cür tədbirlərin qarşıda duran 
vəzifələrin, nöqsanların aradan 
qaldırılması yollarının müzakirəsi 

baxımından vacibliyini diqqətə 
çatdırıb. Azərbaycanda həm 
dövlət, həm də Milli Məclis 
tərəfindən bələdiyyələrin 
fəaliyyətinin təkmilləşdirilməsi 
istiqamətində vacib addımların 
atıldığını qeyd edən K.Bayramov 
bildirib ki, artıq bu sahədə 
bəzi nailiyyətlər də var. Ancaq 
nəticələr daha da yaxşı olma-
lıdır. Ən başlıca məsələlərdən 
biri də bələdiyyələrin qanuni 
fəaliyyətlərinin təmin olun-
masıdır. Bütün bələdiyyələrin 
fəaliyyətlərinin qanuni təşkili 
üçün maarifləndirmə tədbirlərinin 
önəmini qeyd edən deputat 
bildirib ki, onlara bu sahədə 
qəbul olunan sərəncamların, 
fərmanların, qanunların mahiyyəti 
ilə bağlı məlumatlar verilməlidir. 
O, həmçinin bildirib ki, 
bələdiyyələr mütəmadi qaydada 
fəaliyyətləri ilə bağlı ictimaiyyəti 
məlumatlandırmalıdırlar.

Milli Məclisin regional 
məsələlər komitəsinin sədri Arif 
Rəhimzadə çıxışında qeyd edib ki, 
yerli özünüidarəetmə Azərbaycanda 
dövlət idarəetmə sisteminin çox 
vacib və mühüm bir sahəsini əhatə 
edir. Yerli özünüidarəetmə sistemi-
nin daha da inkişafı üçün ciddi ad-
dımlar atılıb və bəzi nəticələr də var. 
Bələdiyyələrdə Avtomatlaşdırılmış 
Məlumat Sisteminin yaradılması 
çox vacib məsələdir. Bu sistemdən 
istifadə ölkə ərazisindəki bütün 
bələdiyyələr üçün çox vacibdir.

Tədbirin əhəmiyyətinə 
toxunan komitə sədri qeyd edib ki, 
bu cür konfranslar bələdiyyələri 
narahat edən məsələlərin 
müzakirəsi üçün əlverişli imkan-
dır. Yaxşı olardı ki, bələdiyyələr 
bu imkandan səmərəli istifadə 
edib, daha çox onları narahat edən 
problemləri səsləndirərdilər.

Bələdiyyələrin fəaliyyətindəki 
bir sıra çətinliklərdən danışan 
A.Rəhimzadə bildirib ki, ən ciddi 
problemlərdən biri də vəsaitin 
yığılması və büdcənin formalaş-
ması ilə bağlıdır. Burada yaranan 
çətinlik qanunvericiliklə bağlı 
deyil. Sadəcə əsas səbəb bəzi 
bələdiyyələrin bu məsələyə soyuq 
münasibətilə bağlıdır. Ona görə də 
bələdiyyə sədrləri öz vəzifələrinin 
icrasına ciddi əməl etməli, 
bələdiyyənin inkişafına çalışma-
lıdırlar.

Konfransda mövzu ilə bağlı 
müzakirələr aparılıb, bəzi təkliflər 
səsləndirilib.

Qeyd edək ki, Bələdiyyələrlə 
İş Mərkəzi tərəfindən bir sıra 
metodiki kitablar hazırlanıb və 
bələdiyyələrin istifadəsinə verilib. 

AZƏRTAC

“Bələdiyyələrin fəaliyyətində qanunçuluğun təmin edilməsi:  
mövcud vəziyyət və qarşıda duran vəzifələr”  mövzusunda konfrans

“Fövqəladə vəziyyət haqqında” Azərbaycan Respublikası 
Qanununun icrasının təmin edilməsi barədə” Azərbaycan 

Respublikası Prezidentinin 2005-ci il 19 yanvar tarixli  
175 nömrəli Fərmanında dəyişiklik edilməsi haqqında

Azərbaycan Respublikası Prezidentinin Fərmanı
Azərbaycan Respublikası Konstitusiyasının 109-cu maddəsinin 

32-ci bəndini rəhbər tutaraq, “Azərbaycan Respublikası Dövlət 
Təhlükəsizliyi Xidmətinin fəaliyyətinin təmin edilməsi haqqın-
da” Azərbaycan Respublikası Prezidentinin 2016-cı il 13 yanvar 
tarixli 724 nömrəli Fərmanına və “Azərbaycan Respublikası Xarici 
Kəşfiyyat Xidmətinin fəaliyyətinin təmin edilməsi haqqında” 
Azərbaycan Respublikası Prezidentinin 2016-cı il 13 yanvar tarixli 
725 nömrəli Fərmanına uyğun olaraq qərara alıram:

“Fövqəladə vəziyyət haqqında” Azərbaycan Respublikası  
Qanununun icrasının təmin edilməsi barədə” Azərbaycan Res-
publikası Prezidentinin 2005-ci il 19 yanvar tarixli 175 nömrəli 

Fərmanının (Azərbaycan Respublikasının Qanunvericilik Toplusu, 
2005,  № 1, maddə 9) 1.3-cü bəndində “Milli Təhlükəsizlik Nazirli-
yi” sözləri “Dövlət Təhlükəsizliyi Xidməti, Azərbaycan Respublika-
sının Xarici Kəşfiyyat Xidməti” sözləri ilə əvəz edilsin.

Ilham ƏLIYEV  
Azərbaycan Respublikasının Prezidenti

Bakı şəhəri, 18 dekabr 2017-ci il

Putin Peterburqda teraktın qarşısını almaqda 
ABŞ-ın dəstəyinə görə Trampa təşəkkür edib

 � Rusiya Prezidenti Vladimir Putin və onun amerikalı həmkarı 
Donald Tramp arasında telefon danışığı olub. APA-nın Gazeta.
ru-ya istinadən verdiyi xəbərə görə, söhbət zamanı V.Putin Sankt- 
Peterburqda terror aktının qarşısını almağa kömək etmiş Mərkəzi 
Kəşfiyyat İdarəsinin (MKİ) məlumatına görə D.Trampa təşəkkür edib.
Bu barədə  Kremlin mətbuat xidmətinin yaydığı məlumatda bildirilir. 

Məlumata görə, MKİ-nin təqdim 
etdiyi informasiya Sankt Peterbur-
qun Kazan kilsəsində və digər izdi-
hamlı yerlədə partlayışlar törətməyi 

planlaşdıran terrorçu qrupun 
müəyyənləşdirilərək saxlanılmasına 
yardım edib. 

Putin Trampdan MKİ rəhbərliyinə 

və operativ məlumatı əldə etmiş 
kəşfiyyatçılara təşəkkürünü çatdırma-
ğı xahiş edib. 


